
Evangelium vum leschte Sonndeg am Joreskrees (Joer A) 

(Fest vu Christus dem Kinnek) 

 

Mt 25,31-46 

 
31  De Jesus sot zu senge Jünger: 

"Wann de Mënschejong an senger Herrlechkeet kënnt  

an alleguer d'Engele mat him,  

da sëtzt hien sech op den Troun vun senger Herrlechkeet.  

 

32  An da ginn alleguer d'Vëlleker virun him versammelt,  

an hie sënnert se vuneneen,  

esou wéi den Hiert d'Schof vun de Geesse sënnert.  

 
33  D'Schof stellt hien op seng riets Säit  

an d'Geessen op seng lénks Säit.  

 
34  Da seet de Kinnek zu deenen op senger rietser Säit:  

'Kommt, déi dir vu mengem Papp geseent sidd,  

dir ierft d'Räich,  

dat fir iech virbereet ginn ass, zënter d'Welt besteet!  

 
35  Ech war nämlech hongereg,  

an dir hutt mir z'iesse ginn;  

ech war duuschtereg,  

an dir hutt mir ze drénke ginn;  

ech war friem,  

an dir hutt mech bei iech opgeholl;  

 

36  ech war plakeg,  

an dir hutt mir eppes fir unzedoe ginn;  

ech war krank,  

an dir hutt no mir gekuckt;  

ech war am Prisong,  

an dir sidd bei mech komm.'  

 
37  Dann äntweren déi Gerecht him:  

'Här, wéini hu mir dech hongereg gesinn  

an hunn dir z'iesse ginn,  

oder duuschtereg  



an hunn dir ze drénke ginn?  

 
38  A wéini hu mir dech als Frieme gesinn  

an hunn dech bei äis opgeholl,  

oder plakeg  

an hunn dir eppes fir unzedoe ginn?  

 
39  A wéini hu mir dech krank oder am Prisong gesinn  

a si bei dech komm?'  

 

40  An de Kinnek äntwert hinnen:  

'Amen, ech soen iech:  

Wat dir fir ee vun deene mannste vu menge Bridder gemaach hutt,  

dat hutt dir fir mech gemaach.' 

 
41  Da seet hien zu deenen op senger lénkser Säit:  

'Fort mat iech, déi dir verflucht sidd,  

fort an dat éiwegt Feier,  

dat fir den Däiwel an seng Engele virbereet ginn ass!  

 
42  Ech war nämlech hongereg,  

an dir hutt mir näischt z'iesse ginn;  

ech war duuschtereg,  

an dir hutt mir näischt ze drénke ginn;  

 
43  ech war friem,  

an dir hutt mech net bei iech opgeholl;  

ech war plakeg,  

an dir hutt mir näischt fir unzedoe ginn;  

ech war krank an am Prisong,  

an dir hutt net no mir gekuckt.'  

 
44  Dann äntweren och si:  

'Här, wéini hu mir dech hongereg oder duuschtereg  

oder als Frieme gesinn,  

plakeg oder krank oder am Prisong,  

a mir hunn äis net ëm dech gekëmmert?'  

 
45  Dann äntwert hien hinnen:  

'Amen, ech soen iech:  



Wat dir fir ee vun deene Mannsten net gemaach hutt,  

dat hutt dir och fir mech net gemaach.'  

 
46  An si gi fort an d'éiweg Strof,  

déi Gerecht awer an d'éiwegt Liewen." 

 


